眼科心法要訣
瞼生風粟椒瘡歌

原文

椒瘡風粟瞼胞生，多淚難睜摩澀疼，脾經風熱粟黃軟，脾經濕熱椒硬紅。〔廉〕洗後用清脾飲，知母翹軍生地風，黃芩元粉黃連桔，陳皮荊芥黑參靈。

*除風清脾飲：知母 連翹 大黃 生地黃 防風  黃芩 元明粉 黃連 桔梗 陳皮 荊芥穗 黑參

註釋
椒瘡風粟之證，或起於瞼邊，或生於胞內，皆淚多難睜，沙澀摩睛疼痛。

粟瘡如粟，其形黃軟，屬脾經風熱而成；椒瘡如椒，其形紅硬，屬脾經濕熱而成。並宜〔廉〕洗出血，服除風清脾飲，椒瘡倍芩連生地，風粟倍荊芥防風。

